[bookmark: _GoBack]მ.წ. 8 აგვისტოს საელჩოს მრჩეველმა, აჩიკო სუდაძემ შეხვედრა გამართა გერმანიის დასაქმების ფედერალური სააგენტოსა და გერმანიის შრომის ფედერალური სამინისტროს წარმომადგენლებთან: ანდრეას რუფთან, ალექსანდერ ვილჰელმთან და ულრიკე ბეკთან.
	შეხვედრაზე ა. სუდაძემ დააყენა გერმანიაში სეზონურ დასაქმებასთან დაკავშირებული საკითხები და ითხოვა დეტალური ინფორმაცია აღნიშნულის თაობაზე.
	გერმანული მხარის ინფორმაციით:

· სეზონური დასაქმებისთვის პირველი და აუცილებელი ნაბიჯია - გერმანიის ფედერალური შრომის სააგენტოსა და საქართველოს შესაბამის უწყებას/ ორგანიზაციას შორის გაფორმებული შეთანხმება (ა. სუდაძის თხოვნით მას გადაეცა შეთანხმების პროექტი ბალკანეთის ქვეყნების მაგალითზე; იხ. დანართი), რომელშიც გაწერილი იქნება ზოგადი პრინციპები, პირობები და მუშახელის ყოველწლიური კვოტა  (თუმცა, სამუშაო პირობებთან დაკავშირებული ტექნიკური დეტალები შეთანხმდება და დარეგულირდება უშუალოდ დამსაქმებელსა და დასაქმებულს შორის დადებული შრომითი ხელშეკრულებით). გერმანული მხარის თქმით, ასეთი შეთანხმების არარსებობის შემთხვევაში, ფედერალური სააგენტო ყოველ გერმანულ კომპანიას, რომელიც მიმართავს მათ, რომ საქართველოს მოქალაქეებზე გაიცეს შესაბამისი სამუშაო ნებართვა, უარი განეცხადება.
· გერმანული მხარის ცნობით, საქართველოდან ჩამოსულ მუშახელს გერმანიის მასშტაბით შეეძლება 90 დღე უვიზოდ ყოფნა, ხოლო მათი დასაქმებისთვის აუცილებელია, რომ კომპანიის განაცხადის საფუძველზე ფედერალურმა სააგენტომ გასცეს შესაბამისი სამუშაო ნებართვა.
· ა. სუდაძის კითხვაზე, თუ როდის შეძლებს გერმანული მხარე საქართველოს შესაბამის უწყებებთან მოლაპარაკებების გახსნას ზემოხსენებული შეთანხმების შეჯერებისა და დადების თაობაზე,  სააგენტოს წარმომადგენლებმა განაცხადეს, რომ ისინი ამ საკითხზე კონსულტაციების დასაწყებად განიხილავენ მიმდინარე წლის ოქტომბრის თვის მეორე ნახევარს. მათი განცხადებით, შეთანხმებას არ ჭირდება საკანონმდებლო რატიფიკაცია და იგი მხოლოდ შემოიფარგლება ფედერალური სააგენტოსა და საქართველოს შესაბამისი უწყება/საქვეუწყებო დაწესებულების წარმომადგენელთა ხელმოწერით.
· უშუალოდ ვაკანტური ადგილების მოძიებასთან დაკავშირებულ კითხვაზე, გერმანულმა მხარემ აღნიშნა, რომ არსებობს 2 გზა: 1) თავად კომპანიასა და პოტენციურ დამსაქმებელს შორის დამყარებული კონტაქტი სხვადასხვა არხებით და 2) კომპანიები თავად მიმართავენ ფედერალურ სააგენტოს და ითხოვენ ინფორმაციას, თუ რომელ ქვეყნებთან აქვს სააგენტოს მსგავსი შეთანხმება გაფორმებული, აღნიშნულის შემდგომ, სააგენტო ოფიციალური არხებით ქართულ მხარეს უგზავნის კონკრეტულ ვაკანსიებს.
· გერმანული მხარის თქმით, სეზონურ სამუშაოებზე გამოირიცხება სხვა მიზნით ჩამოსული საქართველოს მოქალაქეების დასაქმება (მაგ. სტუდენტების, ტურისტების და ა.შ.) წინააღმდეგ შემთხვევაში თავად კომპანიას დაეკისრება საკმაოდ მაღალი საურავი. მათი აღნიშვნით, სტუდენტებისთვის არის დასაქმების ცალკე ფორმატი (არდადეგების პერიოდში შესრულებული სამუშაო - Ferienarbeit, რომელსაც დამატებითი შეთანხმება არ ესაჭიროება) და ქართველი სტუდენტების შემთხვევაში აღნიშნული წარმატებულად ფუნქციონირებს.
· შრომითი მიგრაციის კანონთან და ამ კონტექსტში ქართველი კვალიფიციური მუშახელის დასაქმებასთან დაკავშირებით, ფედერალური სააგენტოს წარმომადგენლებმა აღნიშნეს, რომ სააგენტო გერმანიის შესაბამის უწყებებთან კოორდინაციით განიხილავს მესამე ქვეყნებში გაცემული პროფესიული განათლების დამადასტურებელი დოკუმენტების აღიარებას ერთიანი პრინციპით, რაც გულისხმობს შემდეგს: თუ გერმანიის შესაბამისი უწყებები დადებენ შესაბამის დასკვნას, რომ გერმანული ბაზრის მოთხოვნის შესაბამისად, რიგ სფეროებში საქართველოს პროფესიულ სასწავლებლებში არსებული განათლების სისტემა ესადაგება გერმანულს, ეს პროფესიები ისარგებლებენ პრინციპით, რომლის მიხედვითაც, ამ პროფესიის მქონე ადამიანს შეეძლება გერმანიაში ჩასვლა და საქმიანობის დაწყება, თუმცა, პარალელურად, 3 წლის ვადაში მისი კვალიფიკაციის დამადასტურებელი მოწმობა უნდა იქნას აღიარებული (აღიარებამდე იგი იქნება დასაქმებული დამხმარის სტატუსით; გერმანული მხარის აღნიშვნით, აუცილებელია, რომ თავდაპირველად გერმანულმა მხარემ ქართულ ბაზარზე შეისწავლოს პროფესიული სასწავლებლები და მათში დანერგილი საგანმანათლებლო სისტემები, მოახდინოს მათი დადარება გერმანულ სისტემასთან და შემდგომ იქნება მიღებული გადაწყვეტილება ზემოხსენებულთან დაკავშირებით. ხსენებული არ ეხება IT სექტორს, ამ სფეროში დასაქმებულს მოეთხოვება მხოლოდ სამუშაო გამოცდილება; გერმანულმა მხარემ ა. სუდაძეს მიაწოდა ვებ-გვერდის მისამართი, სადაც განთავსებულია ინფორმაცია ცოდნის დამადასტურებელი დოკუმენტების აღიარებასთან დაკავშირებით: https://www.anerkennung-in-deutschland.de/html/en/)
·  ა. სუდაძის კითხვაზე, თუ როდის შეიძლება ამ საკითხებზე კონსულტაციების დაწყება, გერმანულმა მხარემ განაცხადა, რომ სეზონური დასაქმების შეთანხმების პარალელურად შეიძლება აღნიშნული თემის განხილვა და ქართული მხარისათვის ამ მიმართულებით არსებული პირობების გაცნობა და დამატებითი ინფორმაციის მიწოდება. 
· ასევე აღინიშნა, რომ ყოველ ფედერალურ მიწასა და ყოველ პროფესიას ექნება საკუთარი აღიარების პროცედურები, რომელიც დაკავშირებული იქნება გარკვეულ მოსაკრებლებთანაც.
· ამ მიზნით, გერმანული მხარის თქმით,  მიმდინარეობს მუშაობა, რათა შეიქმნას ერთიანი საინფორმაციო/საკონსულტაციო  ცენტრი, სადაც პოტენციურ სამუშაოს მიმღებს ექნება წვდომა ყველა სახის ინფორმაციაზე, მათ შორის, აღიარების პროცედურებისა და სხვა ტექნიკური დეტალების თაობაზე. 

შეხვედრაზე გერმანულმა მხარემ გამოთქვა მზადყოფნა შემდგომი თანამშრომლობისა და დამატებითი ინფორმაციის მოწოდების კუთხით.

დანართი: 14 გვერდი.






